
Declaraçom final da VIII Assembleia Nacional
(extraordinária) de NÓS-UP
NOS-UP :: 25/06/2015
NOS-UP considera agotado el ciclo político que inició en el año 2001 y acuerda su
disolución

Quando se completam 14 anos desde a Assembleia Fundacional de NÓS-Unidade Popular,
decorrida na nossa capital, Compostela, em junho de 2001, a mesma cidade acolheu hoje a
nossa VIII Assembleia Nacional, de caráter extraordinário.

 

O ponto único da ordem de trabalhos foi a viabilidade desta ferramenta política construída
durante todos estes anos ao serviço de um projeto de libertaçom nacional, social e de
género que a totalidade de participantes continua a considerar vigorante.

No entanto, a reafirmaçom na necessidade de um projeto dessas caraterísticas nom impediu
que a maioria da filiaçom e colaboradores/as assistente avaliasse criticamente a utilidade
atual desta ferramenta política ao serviço de um desafio histórico como esse.

A VIII Asssembleia Nacional de NÓS-Unidade Popular, reunida em Compostela a 20 de
junho de 2015, considera esgotado o ciclo político iniciado pola nossa organizaçom em
2001.

Avaliando positivamente para o País e para o nosso povo o trabalho realizado pola nossa
filiaçom, com os seus acertos, erros e experiências sempre ao serviço da causa nacional e de
classe, acordamos a dissoluçom de NÓS-Unidade Popular.

É vontade unánime entre a filiaçom ativa da nossa organizaçom continuar a contribuir
organizada e coletivamente para os objetivos políticos fundacionais de NÓS-Unidade
Popular.

Deverá ser cada organizaçom da nossa esquerda nacional que avalie a sua própria trajetória
e evoluçom futura no caminho de serviço ao povo trabalhador galego, se bem fazemos um
apelo à reflexom sobre a situaçom de crise do projeto nacional galego e da sua esquerda
patriótica.

 Em momentos históricos extraordinários como o atual, é necessário tomar decisons
extraordinárias que permitam retificar e avançar. A unidade da esquerda patriótica é umha
necessidade ineludível e urgente.

Como primeiro gesto nessa direçom e último gesto político da nossa organizaçom, a VIII
Assembleia Nacional de NÓS-Unidade Popular quer fazer público reconhecimento
da iniciativa que nestes dias visa convocar um Dia da Pátria unitário em
coordenadas soberanistas e de esquerda.

Se essa convocatória suprapartidária acabar por se verificar, contará com a participaçom
coletiva do conjunto da que até agora foi filiaçom e base social de NÓS-Unidade Popular.

O nosso reconhecimento é neste momento para a entrega de todos os companheiros
e companheiras, especialmente as que lamentavelmente já nom estám entre nós,
que contribuírom para o trabalho político patriótico, feminista e de esquerda
desenvolvido durante todos estes anos no seio da nossa organizaçom em prol da
Independência e o Socialismo.

 Galiza, 24 de junho de 2015

_______________

